ՈւՂԵՑՈՒՅՑ

Անտառի ու այն կազմավորող հիմնական տեսակների
Սույն ուղեցույցում ներկայացված են ընդհանուր հասկացողություններ անտառի, ՀՀ անտառկազմող գլխավոր և հիմնական ծառատեսակների մասին, որը օգտակար կլինի շրջակա միջավայրի հիմնախնդիրներով հետաքրքրվողների համար: 

ՀՀ պետական անտառները կառավարվում են երկու գերատեսչությունների` ՀՀ գյուղատնտեսության (ԳՆ) և բնապահպանության (ԲՆ) նախարարությունների կողմից:

ՀՀ ԳՆ ենթակայության անտառների տնտեսվարումը իրականացվում է <<Հայանտառ>> ՊՈԱԿ-ի թվով 19 <<անտառտնտեսություն>> մասնաճյուղերի միջոցով, որից 7-ը գտնվում են Լոռու, 4-ը՝ Տավուշի, 3-ը՝ Սյունիքի և մեկական՝ Վայոց ձորի, Արագածոտնի, Գեղարքունիքի, Կոտայքի, Շիրակի մարզերում (http://hayantar.am/):

ՀՀ ԲՆ կողմից կառավարվող  անտառները որպես ԲՀՊՏ-ներ իրականացվում է թվով 7 պետական ոչ առևտրային կազմակերպությունների կողմից, որոնք գտնվում են Տավուշի (երկուսը), Արարատի, Գեղարքունիքի, Սյունիքի, Շիրակի և Կոտայքի մարզերում (http://www.mnp.am/): 

Ստորև ներկայացված է հանրապետության անտառային հողերի բնութագիրը և ըստ ծառաթփատեսակների զբաղեցրած մակերեսներն ու կուտակած պաշարները (աղյուսակ 1): Բերված ցուցանիշները դուրս են բերվել պաշտոնական թվերից, անտառկառավարման գործող և նախկին պլաններից, որոնք հետագայում կլորացվել են (2010թ.): 
Հանրապետության անտառային հողերը զբաղեցնում են 457 530 հա տարածք, որից անտառները` 349 640 հա, թփուտները` 5 150 հա, արոտավայրերը`11 650 հա, վարելահողերը` 540 հա, խոտարքները` 1 950 հա, իսկ մնացածը այլ հողեր են:

ՀՀ անտառկազմող հիմնական տեսակները կաղնին, հաճարենին, բոխին և սոճին են, որպես ուղեկցող կամ ընդարձակ տարածքներ զբաղեցնող տեսակներ հանդես են գալիս գիհին, հացենին, կեչին, լորենին, թեղին, թխկին և այլն:
Աղյուսակ 1

Ծառաթփատեսակների զբաղեցրած մակերեսներն ու կուտակած պաշարները
	Տեսակ
	Զբաղեցրած մակերես, հազ. հա
	%
	Կուտակած պաշար,
հազ.խմ
	%

	Կաղնի
	130.0
	37.4
	12 880.2
	29.1

	Հաճարենի
	95.0
	27.1
	20 495.3
	46.3

	Բոխի
	56.0
	16
	6 875.3
	15.5

	Սոճի
	20.0
	5.7
	1 661.6
	3.7

	Գիհի
	12.0
	3.5
	228.4
	0.5

	Հացենի
	3.5
	1.0
	302.8
	0.7

	Կեչի
	1.0
	0.3
	50.2
	0.1

	Լորենի
	1.0
	0.3
	168.2
	0.4

	Թեղի
	1.5
	0.4
	76.8
	0.2

	Թխկի
	3.0
	0.7
	423.0
	1.0

	Այլ ծառաթփատեսակներ
	26.6
	7.6
	1 110.2
	2.5

	Ընդամենը
	349.6
	100
	44 272.0
	100


Եթե անտառածածկ տարածքների շուրջ 27.1%-ն է բաժին ընկնում հաճարենու գերակշռությամբ ծառուտներին, ապա կուտակած պաշարում պատկերը այլ է՝ այս դեպքում 46.2%-ը բաժինն է ընկնում հաճարենու գերակշռությամբ ծառուներին, իսկ կաղնու ծառուտները, զբաղեցնելով անտառածածկ տարածքների շուրջ 37.4 %-ը, կուտակած պաշարի ընդհանուր մասնաբաժնում ունեն 29.1 %-ը, ինչը պայմանավորված է հիմնականում հաճարենու ծառուտների համեմատաբար լավ անտառաճման պայմաններով: Բոխու ծառուտներին բաժին է ընկնում անտառածածկի 16.0 % և կուտակած պաշարի 15.5 %-ը: 

Ցեղ ԿԱՂՆԻ - Quercus L.

Կաղնին հաճարազգիների ընտանիքի հարուստ տեսակային կազմ ունեցող մշտադալար կամ տերևաթափ ծառերի, հազվադեպ՝ թփերի ցեղ է: Հանրապետության տարածքում հանդիպող բոլոր կաղնիներն էլ լուսասեր, չորադիմացկուն, հողի նկատմամբ քիչ պահանջկոտ, տերևաթափ, խոշոր, միատուն ծառեր են: Ապրում են 500 - 600 տարի (երբեմն՝ 1000 և ավելի)՝ հասնելով մինչև 30 մ բարձրության և 1.5 մ բնի տրամագծի: Սաղարթը վրանաձև է, իսկ հզորությունն ու ճյուղավորվածությունը պայմանավորված է աճման պայմաններով և լույսի առատությամբ: Կեղևը հաստ է, ճաքճքված, մուգ: Տերևները հերթադիր՝ կոշտ, ամուր, գրեթե կաշեկերպ: Պտուղը կաղինն է: Բնափայտը պարունակում է մեծ քանակությամբ դաբաղանյութեր, ամուր է, ծանր, դիմացկուն, ճկուն, գեղեցիկ, հեշտ հղկվող և միանգամայն պիտանի տնտեսության ամենատարբեր բնագավառներում օգտագործելու համար: Առաջացնում է գորշ բնամիջուկ: Արմատային համակարգը առանցքային խորը գնացող, ինչի շնորհիվ հողմադիմացկուն է: Կաղնին հիմնականում ստեղծում է խառը կազմով համակեցություններ: Կաղնուտներում ուղեկցող տեսակակազմը պայմանավորված է ծովի մակերևույթից ունեցած բարձրությամբ: 
Հանրապետության տարածքում բնականորեն աճում է կաղնու 4 տեսակ (Վարդանյան Ժ.Հ., Ծառագիտություն, Ե. 2005թ.) Կ.արևելյան կամ խոշորառէջ - Q. macranthera Fisch. et Mey., վրացական - Q. iberica Stev., արաքսյան - Q. araxina (Trautv.) Grossh. և երկարակոթուն կամ ծաղկաոտիկավոր - Q. longipes Stev., իսկ ըստ Հայաստանի դենդրոֆլորայի (Հարությունյան Լ.Վ., Հարությունյան Ս.Լ., Հայաստանի դենդրոֆլորան, 1-ին մաս, Ե. 1985թ.) ՀՀ-ում բնականորեն աճում է նշված չորս տեսակներից բացի նաև Կ.ոսկեգույնը - Q. hypochrysa Stev., որը հանդիպում է Բերդի տարածաշրջանի և Զանգեզուրի վրացական կաղնու անտառներում հատ ու կենտ ծառերով:
Նշված տեսակներից երկուսը՝ արևելյան և վրացական, հանդիպում են հանրապետության գրեթե ողջ տարածքում, արաքսյանը հանդիպում է Զանգեզուրում և Մեղրիում ծ. մ. մինչև 1100 մ բարձրության վրա, իսկ երկարակոթունը Իջևանի, Նոյեմբերյանի տարածաշրջանների և Զանգեզուրի ստորին լեռնային գոտու համեմատաբար խոնավ աճելավայրերում:

 Կաղնի արևելյանը Հայաստանի ամենատարածված տեսակն է և հանդիպում է ծ. մ. 1300 մետր բարձրությունից մինչև անտառի վերին սահման: Այս տեսակը հեշտությամբ կարելի է տարբերել, քանի որ ընձյուղները ամբողջությամբ ծածկված են դեղնամոխրավուն կոշտ աղվամազով, որը ճյուղերի տարիքի ավելանալու հետ վերանում են: 
Վրացական կաղնին, ի տարբերություն արևելյանի, ջերմասեր է ու չորադիմացկուն, այդ իսկ պատճառով հանդիպում է Հայաստանի հյուսիս-արևելյան շրջանների անտառներում ստորին լեռնային գոտուց միչև ծ. մ. 1200 (1400) մետր, իսկ Զանգեզուրում և Մեղրիում՝ մինչև ծ. մ. 1400 (1600) մետր բարձրությունները: 
Կաղնի արաքսյանը իր մորֆոլոգիայով շատ նման է վրացական կաղնուն և հիմնականում տարբերվում է տերևների ձևով, որոնք ամբողջաեզր են կամ թույլ ալիքավոր, իսկ վրացականի դեպքում տերևները հստակ արտահայտված բլթակներով է:

Ցեղ ՀԱՃԱՐԵՆԻ – Fagus L.

Հայաստանում բնականորեն աճում է այս ցեղի միայն մեկ ներկայացուցիչ Հ.արևելյանը – F.orientalis Lipsky., որը հզոր ծառ է՝ մինչև 40 (50) մետր բարձրությամբ և մինչև 2.0 մետր բնի տրամագծով: Սաղարթը լայն գլանաձև կամ ձվաձև: Բունը սլացիկ է, ծածկված բաց մոխրավուն, հարթ, բարակ կեղևով: Տերևները մինչև 11 (20) սմ երկարությամբ` հերթադիր, ամբողջաեզր, էլիպսաձև, ալիքավոր, փայլուն: Պտուղը կաղնենման եռակող ընկուզիկ է՝ պատված փայտյա պտղակալով։ Բնափայտը սպիտակավուն, ամուր, խիտ, մանրաշերտ, առաձգական, հեշտ հղկվող, որը հետագայու ստանում է կարմրավուն երանգ: Արմատային համակարգը մակերեսային է, ինչի պատճառով հողմադիմացկուն չէ և ուժող քամիների դեպքում քամետապալ է լինում: Հաճարենին ստվերատար է, խոնավասեր, և ի տարբերություն կաղնու, հիմնականում առաջացնում է մաքուր համակեցություններ, իսկ խառը համակեցություններ կազմավորելիս ուղեկցող տեսակների մասնակցությունը մեծ չէ: Տեսակը բավականին երկարակյաց է` ապրում է 350 - 400 տարի։
Հայաստանում տարածված է հյուսիս-արևելյան շրջաններում ծ. մ. 800 - 2200 մետր բարձրություններում, իսկ հարավ-արևելյան շրջաններից հանդիպում է Կապանի տարածաշրջանի Սրաշեն գյուղի մոտակայքում փոքր համակեցության տեսքով (շուրջ 5.0 հա): 
Ցեղ ԲՈԽԻ – Carpinus L.

Բոխին տխլազգիների ընտանիքի տերևաթափ ծառերի, հազվադեպ՝ թփերի ցեղ է։ Սաղարթը լայն վրանաձև է: Տերևադասավորվածությունը հերթադիր է: Տերևները պարզ են, էլիպսաձև կամ օվալաձև: Ծաղիկները միատուն են, բաժանասեռ ծաղիկներով, որոնք խմբված են կատվիկներում և բացվում՝ տերևների հետ միասին: Բունը հարթ, անկյունավոր է՝ մոխրագույն կեղևով: Պտուղը մեկ բնանի ընկույզիկ է: 

Առատորեն պտղաբերում է ամեն տարի և առաջացնում բնային մացառներ, իսկ սերմերի ծլունակությունը պահպանվում է մի քանի տարի, ինչի շնորհիվ ինքնավերականգնման խնդիր չունի: Հանդիպում են ամենատարբեր պայմաններում, որով և պայմանավորված է աճը: Առաջացնում են մակերեսային արմատային համակարգ: 
Հանրապետությունում հանդիպում է այս ցեղի 3 ներկայացուցիչ Բ. սովորական կամ կովկասյան - C. betulus L., Բ. արևելյան կամ ղաժի - C. orientalis Mill. և Բ. շուշիի – C. schuschaensis H.Winkl.։ 
Բոխի արևելյանը կամ ղաժին չորադիմացկուն, ջերմասեր, հողի նկատմամբ քչապահանջ, ցածրաճ ծառ է` մինչև 8 (12) մետր բարձրությամբ: Հայաստանում հանդիպում է գրեթե բոլոր անտառային շրջանների, բացառությամբ կենտրոնական շրջանների, ծ. մ. մինչև 1200 մետր բարձրությունները (Զանգեզուրում՝ մինչև 1500 մ): 
Բոխի սովորականը կամ կովկասյանը անհամեմատ ավելի խոշոր ծառ է` հասնում է մինչև 35 մետր բարձրության և 80 (100) սմ բնի տրամագծի: Այս տեսակը ցրտադիմացկուն է, խոնավասեր, ստվերատար, կեղևն ավելի մուգ, տերևները խոշոր (մինչև 10 սմ երկար.), բողբոջները մեծ: Հայաստանում հանդիպում է գրեթե բոլոր անտառային շրջանների, բացառությամբ կենտրոնական շրջանների, ստորին անտառային գոտուց մինչև վերին անտառային գոտի` հաջորդելով ղաժուն: Հանդիպում է բոլոր կողմնադրություններում: Հազվադեպ է առաջացնում մաքուր ծառուտներ:
Բոխի Շուշիի տեսակը ունի փոքր արեալ և հանդիպում է միայն Սյունիքի մարզի ստորին և միջին լեռնային գոտիների անտառներում։
 Ցեղ ՍՈՃԻ – PINUS L.
Այս ցեղի ներկայացուցիչների թիվը հասնում է 100-ի, որոնցում գերակշռում են միատուն ծառերը: Սաղարթը բրգաձև, իսկ հասուն տարիքում՝ կլոր-ձվաձև կամ հովանոցանման: Ի տարբերություն մյուս ասեղնատերևավոր տեսակների սոճու ասեղնատերևները կազմում են փնջեր` յուրաքանչյուրում մինչև 5 հատ, որոնք բարակ են, երկար և ապրում են մինչև 6 տարի: Կոները կազմված են բազմաթիվ կղմինդրաձև դասավորված փայտացած կամ կաշվեկերպ թեփուկներից, որոնք ծայրերում լայնանալով և հաստանալով կազմում են վահաններ: Սերմերը հասունանում են երկրորդ տարվա աշնանը: Հասունանալուց հետո կոները սովորաբար բացվում են և սերմերը թափվում: Բունը կապված աճման պայմաններից կարող է լինել սլացիկ և կմախքային ճյուղերից մաքրված, ինչի շնորհիվ ունի շինափայտի ելքի բարձր տոկոս: Կեղևը խորը ճաքերով, շերտերով առանձնացող: Սոճին առաջացնում է բնամիջում, իսկ բնափայտը ներծծվելով խեժով դառնում է ամուր և կայուն սնկային հիվանդությունների նկատմամբ:

 Տարեկան օղակները հստակ արտահայտված են: Արմատային համակարգը շատ ճկուն է և կապված հողագրունտային պայմանների հետ կարող է առանցքային արմատը լավ կամ թույլ զարգանա: Երկարակյաց է, կարող է հասնել մինչև 40 մ բարձրության և 50 սմ բնի տրամագծի: Հողի նկատմամբ քչապահանջ, երաշտադիմացկուն և լուսասեր է:
Հայաստանի հանրապետության անտառային համակեցություններում բնականորեն հանդիպում է Ս. Կովկասյանը - P. hamata D. Sosn. (Լոռու և Տավուշի մարզեր), սակայն անտառային մշակույթներում հանդիպում են նաև Ս. սովորականը - P. silvestris L., Ս. ղրիմյանը - P. pallasiana Lamb. և Ս. Բանկսի – P. banksiana Lamb.:
Կովկասյան և սովորական սոճիները իրար շատ նման են ու տարբերվում են կոների, սերմերի չափերով, ասեղնատերևների գույնով և այլն, իսկ ղրիմյան սոճին ունի գրեթէ երկու անգամ ավելի երկար ասեղնատերևներ (8-15սմ): Բանկսի սոճին հանդիպում է Բանկսի սոճու արգելավայրի սահմաններում, որը գտնվում է Մարմարիկ գետի ավազանում, Ծաղկաձորի շրջակա անտառներում ծ. մ. 1800-2000 մ բարձրությունների սահմանում շուրջ 4.0 հա տարածքի վրա:
Սոճիները էկոլոգոցենոտիկ առանձնահատկությունները հնարավորություն են տալիս առատորեն օգտագործել անտառմշակույթների հիմնադրման ժամանակ, ինչի շնորհիվ սոճուտներ կարելի է հանդիպել հանրապետության գրեթե բոլոր անտառաճման շրջանների ծովի մակարդակից ամենատարբեր բարձրություններում:

Ս. ղրիմյանը ջերմասեր է և օգտագործվում է ծ. մ. մինչև 1700 (մինչև 2000 մ - Սևանի ավազան) մետր բարձրություններում հիմնադրվող անտառմշակույթներում, իսկ սովորական և կովկասյան սոճիները անհամեմատ ցրտադիմացկուն տեսակներ են և կարող են օգտագործվել մինչև անտառի վերին սահմանում:
Ցեղ ԳԻՀԻ - Juniperus L.

Մշտադալար ծառերի կամ թփերի ցեղ է, որում ընդգրկված է շուրջ 70 տեսակ: Գիհիները չափազանց լուսասեր են, երաշտադիմացկուն, հողի նկատմամբ քչապահանջ: Ասեղնատերևները հավաքված են փնջերում 3-ական: Կոները չեն բացվում, կազմված են իրար ամուր սեխմված մսալի թեփուկներից, գնդաձև են կամ մի փոքր երկարավուն, որոնցում առկա է մինչև 10 սերմ: Բնափայտը ամուր է, սպիտակավուն, թեթև, հոտավետ, կարմրադեղնագույն միջուկով:

Հանրապետության տարածքում բնականորեն տարածված են Գ. բազմապտուղ – J. Polycarpos C. Koch., Գ. սրաթեփուկ կամ գարշահոտ – J. Foetidissima Willd., Գ. երկարատերև - J. Oblonga M. B., Գ. Կազակական – J. Sabina L. և Գ. ցածրաճ – J. [image: image12.png]


Depressa Stev. Տեսակները: 

Հանրապետության անտառներում աճող բոլոր գիհիներն էլ երկտուն են:

Բազմապտուղ գիհին մինչև 12 մ բարձրությամբ ծառ է, սակայն հաճախ աճում է որպես թուփ:  Հանրապետության տարածքում հանդիպում է Իջևանի, Ապարանի, Սևանի, Վայքի, Մեղրիի, Հրազդանի տարածաշրջաններում, Խոսրովի արգելոցում, Զանգեզուրում և այլուր: Աճում է ստորին լեռնային գոտու քարքարոտ լանջերից մինչև ծ. մ. 2400 մետր բարձրությունները:
Սրաթեփուկ կամ գարշահոտ գիհին մինչև 16 մ բարձրությամբ ծառ է: Հանրապետության տարածքում հանդիպում է Իջևանի, Ախթալայի, Մեղրիի տարածաշրջանների և Զանգեզուրի ստորին լեռնային գոտուց մինչև ծ. մ. 1600 մետր բարձրության հարավային կողմնադրության չոր, քարքարոտ լանջերը:

Երկարատերև գիհին փոքր ծառ է կամ թուփ՝ մինչև 4 մ բարձրությամբ: Հանրապետության տարածքում հանդիպում է գրեթե ամենուր ստորին լեռնային գոտիների քարքարոտ լանջերից մինչև մերձալպյան գոտին:
Կազակական գիհին գետնատարած թուփ է, որը փռվում է միչև 1.5 մ տրամագծով և ունենում 70 սմ բարձրություն: Հանրապետության տարածքում աճում է Սևանի ավազանում (Արեգունիի լեռնաշղթա) և Մեղրու շրջանում (Մեղրու լեռնաշղթա):
Ցածրաճ գիհին նույնպես գետնատարած թուփ է, որը փռվում է միչև 6 մ տրամագծով և ունենում 60 սմ բարձրություն: Հանրապետության տարածքում աճում է Սևանի ավազանի, Արագածի և Արայի լեռան լանջերի, Վայքի, Զանգեզուրի և քիչ քանակությամբ հյուսիս-արևելյան շրջանների ծ. մ. 1600-2800 մ բարձրություններում:
Ցեղ ՀԱՑԵՆԻ – Fraxinus L.

Հացենին մինչև 30 մ բարձրությամբ տերևաթափ, արագաճ, լուսասեր ծառերի ցեղ է, որում ընդգրկված է 65 տեսակ: Տերևները կենտ փետրաձև: Պտուղը միաբուն թևապտուղ է, որը ծառին է մնում ձմռան ընթացքում: Բնափայտը ամուր, ճկուն, խիտ, առաձգական: Ապրում են շուրջ 300 տարի: Մաքուր ծառուտներ չի առաջացնում, որպես ուղեկցող տեսակ հանդես է գալիս կաղնու, հաճարենու, բոխու համակեցությունների ձևավորմանը:
Հանրապետության անտառներում հանդիպում է երկու տեսակ` Հ. սովորական -  F. excelsior L. և Հ. սրապտուղ - F. oxycarpa Willd.: Սովորական հացենու բողբոջները սև են, իսկ սրապտուղինը շագանակագույն: Առաջինի թևապտուղը սուր է:

Սովորական հացենին մինչև 30 (40) մ բարձրությամբ և 1.0 մ բնի տրամագծով ցրտադիմացկուն, չորադիմացկուն ծառ է: Հանրապետության տարածքում աճում է գրեթե ամենուր` ստորինից մինչև վերին գոտիներ:

Սրապտուղ հացենին մինչև 25 մ բարձրությամբ նախորդից ավելի ջերմասեր և չորադիմացկուն ծառ է: Հանրապետության տարածքում աճում է գրեթե բոլոր անտառաճման շրջանների համեմատաբար չորային պայմաններում:

Ցեղ ԹԽԿԻ – Acer L.

Թխկին տարբեր մեծության ծառերի և խոշոր թփերի ցեղ է, որում ընդգրկված է շուրջ 150 տեսակ: Ճյուղերը և տերևները հակադիր դասավորություն ունեն: Տերևները պարզ են, մեծ մասամբ թաթաբլթակավոր կամ բարդ: Պտուղը երկթևիկ է: 

Հանրապետության անտառներում հանդիպում է վեց տեսակ` Թ. դաշտային – A. campestre L., Թ. հիրիկանյան – A. hyrcanum Fish. Et Mey., Թ. վրացական – A. ibericum Bieb., Թ. գեղեցիկ  կամ դուրեկան – A. laetum V. A. Mey, Թ. սոսիատերև կամ սրատերև - A. platanoides L. և Թ. բարձրլեռնային – A. trautvetteri Medw.:
Դաշտային թխկին մինչև 18 մ բարձրությամբ, 50 սմ բնի տրամագծով ծառ է, որն ապրում է մինչև 200 տարի: Հանդիպում է հանրապետության գրեթե բոլոր անտառային շրջաններում` ծ. մ. մինչև 1800 (2000) մ բարձրությունները:

Հիրիկանյան թխկին մինչև 20 մ բարձրությամբ ծառ է: Հանդիպում է Զանգեզուրում, Վայքում, Մեղրիում` սկսած ծ. մ. 1000 մ բարձրությունից մինչև անտառի վերին եզրը:

Վրացական թխկին մինչև 8 մ բարձրությամբ, 60 սմ բնի տրամագծով ծառ է, որն ապրում է մինչև 300 տարի: Հանդիպում է հանրապետության արիդային բոլոր տարածաշրջանների ստորին լեռնային գոտուց մինչև ծ. մ. 1800 մ բարձրությունները:

Գեղեցիկ թխկին մինչև 15 մ բարձրությամբ և 50 սմ բնի տրամագծով ծառ է: Հանդիպում է հազվադեպ` Դեբեդ, Աղստև, Հախում գետերի ստորին հոսանքներում և Զանգեզուրում ծ. մ. մինչև 800 մ բարձրությունները:

Սոսիատերև կամ սրատերև թխկին մինչև 30 մ բարձրությամբ, 1.0 մ բնի տրամագծով ծառ է: Հանդիպում է հյուսիս-արևելյան շրջաններում, Սևանի ավազանում, Զանգեզուրում, Վայքում, Մեղրիում` սկսած ծ. մ. 1000 մ բարձրությունից մինչև անտառի վերին եզրը:

Բարձրլեռնային թխկին մինչև 15 մ բարձրությամբ և 60 սմ բնի տրամագծով ծառ է: Հանդիպում է հյուսիս-արևելյան շրջաններում` սկսած ծ. մ. 1600 մ բարձրությունից մինչև անտառի վերին եզրը:

Ցեղ ԿԵՉԻ – Betula L.

Կեչին մինչև 30 (40) մ բարձրությամբ և 1.5 մ բնի տրամագծով միատուն, տերևաթափ ծառերի ցեղ է, որում ընդգրկված է շուրջ 120 տեսակ: Տերևները հերթադիր են, կոթունավոր, կլորավուն հակառակ ձվաձև, նշտարաձև: Պտուղը միասերմ ընկուզիկ է: Բնափայտը սպիտակ է, առանց միջուկի:
Հանրապետության անտառներում հանդիպում է երեք տեսակ` Կ. ելունդավոր – B. pendula Roth., Կ. թավոտ - B. pubescens Ehrh. և Կ. Լիտվինովի – B. litwinowii Doluch., որոնք բոլորն էլ ապրում են մինչև 100 տարի` հասնելով մինչև 15 մ բարձրության: 
Ելունդավոր կեչին հանրապետության տարածքում աճում է Վայքի, Մեղրիի և հյուսիսային շրջանների, Արայի լեռան, Խոսրովի անտառ արգելոցի, Զանգեզուրի  ծ. մ. 1800 – 2400 մ բարձրություններում:

  Թավոտ կեչին հանրապետության տարածքում աճում է Ապարանի, Ստեփանավանի և Սպիտակի շրջաններում:

Լիտվինովի կեչին հանրապետության տարածքում աճում է Ապարանի, Հրազդանի, Վայքի և հյուսիս-արևելյան շրջանների անտառի վերին եզրին` ծ. մ. 1600 – 2400 մ բարձրություններում:

Ցեղ ԹԵՂԻ – Ulmus L.
Թեղին մինչև 30 մ բարձրությամբ ծառերի ցեղ է, որում ընդգրկված է 50 տեսակ: Ապրում են մինչև 300 տարի: 

Հանրապետության բնականորեն աճում է երկու տեսակ` Թ. բոխիատեր կամ դաշտային – U. carpinifolia Rupp. Ex Suckow և Թ. լեռնային – glabra Huds.:
Բոխիատեր կամ դաշտային թեղին հանրապետության տարածքում աճում է հյուսիս-արևելյան շրջանների, Ապարանի, Արարատյան գոգավորությունների գետահովտային անտառներում` ծ. մ. մինչև 1200 մ բարձրությունները:

Լեռնային թեղին մինչև 30 մ բարձրությամբ տերևաթափ, լուսասեր, ցրտադիմացկուն ծառ է: Հանրապետության տարածքում աճում է Սևանի ավազանի, Մարմարիկ գետի հովտի, Վայքի, Զանգեզուրի և Մեղրիի միջին և վերին անտառային գոտիներում: 

Ցեղ ԼՈՐԵՆԻ – Tilia L.

Լորենին մինչև 25 (30) մ բարձրությամբ և 2.0 մ բնի տրամագծով միատուն, տերևաթափ, ստվերատար, ցրտադիմացկուն, երկարակյաց ծառերի ցեղ է, որում ընդգրկված է շուրջ 50 տեսակ: Տերևները հերթադիր են, կլորասրտանման կամ լայն ձվաձև, ամբողջական, ատամնաեզր: Բնափայտը ամուր է, թեթև, փափուկ, դիմացկուն, սպիտակ` հիմնականում վարդագույն երանգով, լավ հղկվող: Արմատային համակարգը հզոր է, խորը թափանցող:

Հանրապետության անտառներում հանդիպում է երկու տեսակ` Լ. կովկասյան կամ բեգոնիատերև - T. begonifolia Stev. և Լ. մանրատերև կամ սրտաձև - T. cordata Mill.:
Կովկասյան լորենին հանրապետության տարածքում աճում է հյուսիսային շրջանների միջին անտառային գոտում, իսկ մանրատերև լորենին` հյուսիսային շրջանների վերին անտառային գոտում և Մարմարիկ գետի ավազանի անտառների վերին սահմաններում:

Sսղ

Նկ. 1. Կաղնուտ

Նկ. 2. Կաղնու ա) տերևներն ու պտուղը /կաղին/, բ) բնափայտը, գ) կեղևը:

Նկ.4. Հաճարենի արևելյանի ա) տերևները, բ) սերմն ու պտղակալը, գ) բնափայտը, դ) կեղևը:





�


Նկ.5. Բոխուտ





� � �

Նկ.6. Բոխու ա) տերևներն ու պտուղները, բ) բնափայտը, գ) կեղևը

Նկ.8. Սոճու ա) ասեղնատերևներն ու կոները, բ) բնափայտը, գ) կեղևը:

Նկ.9. Գիհու նոսրանտառ

Նկ.10. Գիհու ա), բ)ասեղնատերևներն ու սերմերը, գ), դ) կեղևը:

Նկ.11. Հացենու ա) տերևը, բ)տերևներն ու թևապտուղները, գ) բնափայտը, դ) կեղևը:

Նկ.12. Կեչու ա) տերևները, բ)տերևներն ու ծաղիկները, գ) բնափայտը, դ) կեղևը:

Նկ.13. Լորենու ա) տերևներն ու պտուղները, բ), գ) բնափայտը, դ) կեղևը:

Նկ.14. Թխկու ա) տերևներն ու պտուղները, բ) տարբեր տեսակների պտուղները, գ) բնափայտը, դ) կեղևը:

 	                                      ա)                            բ)                               գ)                    


Նկ.15. Թեղու ա) տերևներն ու պտուղները, բ) բնափայտը, գ) կեղևը:

